
Thema: Wynebu Her
[Cofiwch bod croeso i chi addasu’r eirfa a’r dafodiaith i siwtio’ch ardal.]

Mae sleidiau Ppt wedi eu paratoi i gyd-fynd â’r gwasanaeth ond nid oes rhaid eu defnyddio. Os nad dych chi am ddefnyddio’r Ppt yna bydd gofyn addasu ambell i frawddeg i gael gwared at y cyfeiriadau i’r sleidiau.
Sleid 1: Teitl – Wynebu Her

· Mae ‘arbenigwyr’ yn dweud mai’r ffordd orau o goncro ‘ffobia’ ydy wrth ei wynebu. Os dych chi’n ofn nadroedd caewch eich llygaid nawr – achos bydd lluniau’n ymddangos ar y sgrin. 

Sleid 2: Y gair ‘Neidr’ ; Sleid 3: llun o neidr; Sleid 4: person yn gafael mewn neidr. 
· Er enghraifft os dych chi’n ofn nadroedd fe ddyle chi ddechrau drwy ddweud y gair ‘neidr’ nifer o weithiau; wedyn edrych ar luniau o nadroedd; wedyn mynd i’r sŵ a sefyll yn agos i adeilad y nadroedd. Y bwriad yn y pendraw ydy magu digon o hyder i gyffwrdd neidr, a theimlo’n hapus i wneud hynny.

· Mae’n dipyn o her i wynebu yr hyn sy’n codi ofn arnon ni. Weithiau nid pethau, ond pobl, sy’n codi ofn arnon ni. Mae rhai pobl yn gallu dweud a gwneud pethau cas iawn. 

· Yn aml gallwn ddewis gwneud pethau am y rhesymau anghywir. Rydyn ni’n teimlo o dan bwysau i fod yr un peth â phawb arall. Weithiau rydyn ni’n ofn ein ffrindiau – rydyn ni’n poeni am be fyddan nhw’n ddweud, neu’n wneud, os byddwn ni’n dewis gwneud rhywbeth gwahanol iddyn nhw.
· Mewn bywyd rydyn ni i gyd ar adegau yn mynd i brofi amseroedd heriol. Nid ydy bywyd bob amser yn hawdd. Mae yna sialensiau yn codi, amseroedd anodd, ac mae’n bosib i ni deimlo’n unig iawn. Mae’n rhaid i ni i gyd nabod ein hunain, a gwybod pryd i ofyn am help. Does dim rhaid i ni bob amser wynebu her ar ein pen ein hunain.

· Mae yna hanes arbennig iawn yn y Beibl am ddynes oedd wedi dioddef gwaedlif am ddeuddeg mlynedd. Mae’n anodd i ni ddychmygu pa mor ofnadwy oedd ei sefyllfa. Mae ganddon ni ysbytai a doctoriaid i’n helpu ond doedd ganddi hi ddim ffordd o gael ei gwella. 

· Mae’n rhaid ei bod hi’n ‘desperate’.  Roedd hi wedi gwaedu bob dydd am ddeuddeg mlynedd. Mae’n debyg bod mynd allan o’i chartref yn her iddi.

Dyma’r hanes: 

Sleid 5 a 6: Y darlleniad isod

 Roedd tyrfa fawr yn gwasgu o gwmpas Iesu.  Yn eu canol roedd gwraig oedd wedi bod â gwaedlif arni ers deuddeng mlynedd, a doedd neb yn gallu ei gwella.  Sleifiodd at Iesu o'r tu ôl iddo a chyffwrdd y taseli ar ei glogyn, a dyma'r gwaedu yn stopio'n syth.  “Pwy gyffyrddodd fi?” gofynnodd Iesu. 

Wrth i bawb wadu'r peth, dyma Pedr yn dweud, “Ond Feistr, mae'r bobl yma i gyd yn gwthio ac yn gwasgu o dy gwmpas di!” 
 Ond dyma Iesu'n dweud, “Mae rhywun wedi nghyffwrdd i; dw i'n gwybod fod nerth wedi llifo allan ohono i.” 
Pan sylweddolodd y wraig ei bod hi ddim yn mynd i osgoi sylw, dyma hi'n dod a syrthio o'i flaen yn dal i grynu. Esboniodd o flaen pawb pam roedd hi wedi cyffwrdd Iesu, a'i bod wedi cael ei hiacháu y funud honno. 
A dyma Iesu'n dweud wrthi, “Wraig annwyl, am i ti gredu rwyt wedi dy iacháu. Dos adre! Bendith Duw arnat ti!”
· Er mwyn cyffwrdd â chlogyn Iesu roedd y wraig wedi wynebu sawl her. Roedd mynd allan o’i chartref yn her, roedd wynebu tyrfa fawr o bobl yn sicr o fod yn her. Roedd gwthio ei ffordd drwy’r dyrfa i gyrraedd Iesu yn her arall.  Fe wynebodd y cyfan am fod ganddi ffydd – roedd hi’n trystio y byddai Iesu’n gallu ei helpu hi ac mi roedd hi’n iawn.
·  Er mwyn cyrraedd ein nod mewn bywyd mae’n bwysig ein bod ni’n wynebu bob her, ac yn gwneud ein gorau i beidio ag ofni. 
Gweddïwn: Ein Tad, er bod y wraig a’r gwaedlif arni yn crynu gan ofn, roedd hi wedi wynebu’r her o gerdded drwy’r dyrfa er mwyn cyffwrdd Iesu.  Roedd hi’n trystio Iesu, ac yn sicr y byddai o’n ei helpu hi. Helpa ni i wynebu bob her sy’n dod ar ein traws. Rho ddoethineb i ni ddewis yn gywir pwy i’w trystio. Helpa ni i ddeall bod gofyn am help yn gam doeth. Helpa ni i ddeall dy fod ti’n Dduw sy’n hawdd i’w drystio. Amen.
Neu

Cyd-Weddïwn Weddi’r Arglwydd: Ein Tad ....

